
ਏਸੇ ਲਈ ਹੋ ਗੋਡਿਆਂ ਪਰਨੇ

ਰੋਕ ਲਿਆ ਉੁਸ ਮੈਂਨੂੰ-

ਕਹਿੰਦੀ 'ਸੁਆਮੀ!

ਅੱਜ ਨਹੀਂ ਜਾਣਾ ਬਾਹਰ'-।

ਡੇਸੀਅਸ-:ਠੀਕ ਨਹੀਂ ਹੈ ਇਹ ਤਾਅਬੀਰ,

ਸੁਪਨਾ ਤਾਂ ਇਹ ਬੜਾ ਸੁਭਾਗਾ-

ਬੁੱਤ ਤੇਰਾ ਜੋ ਛੱਡੇ ਫੁਆਰੇ,

ਰੱਤ 'ਚ ਤੇਰੀ ਰੋਮਨ ਨ੍ਹਾਵਣ,

ਵਧੀਆ ਸ਼ਗਨ ਨੇ ਇਹ ਤਾਂ ਸਾਰੇ,

ਜੋ ਇਹੋ ਦਰਸਾਵਣ:

ਮਹਾਨ ਰੋਮ ਦੀ ਚੜ੍ਹਤ ਵਧੂਗੀ,

ਆਬਿ-ਹਿਯਾਤ ਜਿਉਂ ਪੀਤਾ,

ਹੋਰ ਵੀ ਫੇਰ ਮਹਾਨ ਬਣੂਗਾ

ਰੋਮ ਇਹ ਤੇਰਾ ਮੀਤਾ।

ਵੱਡੇ ਵੱਡੇ ਲੋਕਾਂ ਦਾ ਫਿਰ

ਲੱਗੂ ਭੀੜ ਭੜੱਕਾ,

ਕੁਲ-ਚਿੰਨ੍ਹ ਦੀ ਝਾਲਰ, ਕਲਗ਼ੀ,

ਲਹੂ ਦੇ ਲਿੱਬੜੇ ਕੱਪੜੇ,

ਬਾਕੀ ਹੋਰ ਨਿਸ਼ਾਨੀਆਂ ਖਾਤਰ

ਹੋਵੇ ਖੜਕਾ ਦੜਕਾ:

ਕਲਫੋਰਨੀਆ ਦੇ ਸੁਪਨੇ ਦੀ,

ਇਹੀ ਹੈ ਸਹੀ ਤਾਅਬੀਰ।

ਸੀਜ਼ਰ-:ਵਾਹ!ਬੜੀ ਸਪਸ਼ਟ ਵਿਆਖਿਆ ਕੀਤੀ-

ਡੇਸੀਅਸ-:ਪੂਰੀ ਗੱਲ ਤਾਂ ਸੁਣ ਲੌ ਪਹਿਲਾਂ;

ਪਤਾ ਮੈਨੂੰ ਏ ਪੱਕਾ-

ਸਾਂਸਦਾਂ ਰਲ ਕੇ ਫੈਸਲਾ ਕੀਤੈ,

ਮਹਾਂਬਲੀ ਸੀਜ਼ਰ ਦੇ ਸਿਰ ਤੇ,

ਅੱਜ ਹੀ ਮੁਕਟ ਸਜਾ ਦੇਣੈ;

ਜੇ ਕਹਾਇਆ ਤੂੰ ਨਹੀਂ ਜਾਣਾ,

ਸ਼ਾਇਦ ਬਦਲ ਜੇ ਮਨ ਉਹਨਾਂ ਦਾ

ਹੋ ਸਕਦੈ ਮਖੌਲ ਵੀ ਬਣਜੇ,

ਠੱਠਾ ਕਰੇ ਜੇ ਕੋਈ:-

